
 � Bugünlərdə sosial şəbəkədə belə bir məlumat 
oxudum: “Tarix üzrə fəlsəfə doktoru Nazim Mustafayev 
yazır ki, Azərbaycan xanlıqları ilə bağlı sovet dövrü 
tarixçilərimizin “Azərbaycan xanlıqları” adlı kitabında 
İrəvan xanlığı barədə heç nə yoxdur. Sovet dövründə 
“İrəvan şəhərinin tarixi” kitabı da buraxılıb. Ermənilər 
istədikləri məqamların hamısını doldurublar oraya. 
Ermənistanda hazırlanan “İrəvan xanlığı (1781-1900-
cü illər)” kitabı da məhz ermənilərin istədiyi şəkildə – 
həqiqətin tamamilə əksinə olan məzmunda idi. İndi biz 
müstəqil dövlətik və mövzu da tədqiqata cəlb olunub. 
AMEA Tarix İnstitutunun bu mövzuda buraxdığı kitab 
Dövlət mükafatına layiq görülüb. Saytlarda həmin kitabın 
elektron variantı da var”.

Çox təəssüf ki, bu iradlar günü-
müzün reallıqlarıdır və həmin reallıq-
ların hansı şəkildə aradan qaldırılması 
yollarını ulu öndər Heydər Əliyevin 
2000-ci ilin son günlərində kütləvi 
şəkildə yayılan “Yeni əsr və üçüncü 
minillik münasibətilə Azərbaycan 
xalqına müraciət”ində görürük. 

Ümummilli lider həmin 
müraciətində uzaqgörənliklə bil-
dirirdi: “Azərbaycanın taleyi 
belə gətirmişdir ki, coğrafi-siyasi 
mövqeyinə görə o, həmişə sivili-
zasiyaların qovuşuğunda olmuş 

və istər Qərbin, istərsə də Şərqin 
çox güclü təsirini öz üzərində hiss 
etmişdir. Məlumdur ki, Azərbaycan 
insanın, bəşəriyyətin beşiyi olan 
nadir ölkələrdən biridir. Burada 
həyat çox erkən yaranmışdır və Azıx 
mağarasında tapılmış azıxantrop 
Azərbaycanın ən qədim ibtidai insan 
məskənlərindən biri olmasını sübut 
edir. Qobustandakı və Gəmiqayadakı 
qayaüstü təsvirlər və petroqliflər, 
Kür-Araz və Xocalı mədəniyyətlərinə 
aid maddi-mədəniyyət nümunələri, 
kurqan tapıntıları sübut edir ki, 

hətta miladdan əvvəlki minilliklərdə 
də Azərbaycanda inkişaf etmiş 
mədəniyyət mövcud olmuşdur”.

Bu kiçik xatırlatmadan son-
ra böyük məntiqə müraciət edən 
ümummilli lider yazırdı: “2000-ci 
ildə 1300 illik yubileyini təntənə 
ilə qeyd etdiyimiz “Kitabi-Dədə 
Qorqud” kimi möhtəşəm bir abidəyə 
malik olmaq da onu göstərir ki, bu 
torpaqda hələ bizim eramıza qədərki 
dövrdə böyük bir mədəniyyət mövcud 
olmuşdur. Xalqımızın əsrlər boyu 
yaratdığı mədəniyyət və ədəbiyyat 
nümunələri həyat eşqi, azadlıq və 
müstəqillik duyğuları ilə aşılanmışdır. 
Dastanlarımız kimi möhtəşəm sənət 
abidələri, dünya sivilizasiya tarixində 
silinməz izlər qoymuş Qətran Təbrizi, 

Nizami Gəncəvi, Əfzələddin Xaqani, 
Xətib Təbrizi, İmadəddin Nəsimi, 
Məhəmməd Füzuli kimi korifeylərin 
yaradıcılığı ümumbəşəri ideyala-
rın tərənnümünə, haqqın, ədalətin, 
humanist idealların bərqərar ol-
masına xidmət etmişdir. Səfiəddin 
Urməvinin, Əcəmi Naxçıvaninin, 
Sultan Məhəmməd Təbrizinin dünya 
mədəniyyəti xəzinəsinə verdikləri 
incilər sənətsevərləri indi də heyran 
qoyur”. 

Bütün bunları yada salan ulu 
öndər sanki beynəlxalq aləmdəki ikili 
siyasət yeridənlərdən, ermənipərəst 
dairələrdən, xüsusən, qloballaşma 
müəlliflərindən soruşurdu: Bu qədər 
maddi və mənəvi dəyərləri, zəngin 
tarixi, adət-ənənəsi olan xalq nə üçün 
qloballaşmaya uyaraq hansısa qitənin 
hansısa nümayəndəsi ilə eyni şəkildə 
düşünməli, eyni mədəniyyətə, eyni 
dəyərlərə mənsub olmalıdır? Heydər 
Əliyev dönə-dönə xatırladırdı ki, 
biz hamı ilə dostluq edəcəyik, bütün 
ölkələr və beynəlxalq təşkilatlarla 
əməkdaşlıq quracağıq, ancaq 
Azərbaycan xalqının milli-mənəvi 

dəyərlərini daim qoruyacaq, əziz tuta-
caq və gələcək nəsillərə çatdıracağıq. 

Müraciətdə qeyd edilir ki, 
dünya xalqları və xüsusən, qlobal-
laşma müəllifləri bilməlidirlər ki, 
Azərbaycan xalqı hələ Çar Rusiyası-
nın əsarəti altında olarkən çox zəngin 
milli-mənəvi dəyərlər formalaşdır-
mışdır. Hələ 1875-ci il iyulun 22-də 
“Əkinçi” qəzetinin ilk nömrəsi çap-
dan çıxmışdı və bununla Azərbaycan 
mətbuatının bünövrəsi qoyulmuşdu. 
Cəlil Məmmədquluzadənin təşəbbüsü 
və başçılığı ilə nəşrə başlayan 
“Molla Nəsirəddin” jurnalı nəinki 
Azərbaycanın, hətta bütün Şərqin 
mətbuat tarixində özünəməxsus 
məktəbin əsasını qoymuşdu. Bu, 
Azərbaycanda milli mətbuatın 

formalaşıb öz təbii inkişaf axarına 
düşməsindən xəbər verirdi.

Həmin dövrdə mədəniyyətin ən 
böyük nailiyyətlərindən biri də milli 
teatrın yaranması idi. Məlumdur ki, 
Mirzə Fətəli Axundovun komediya-
ları hələ 1850-ci illərdə Peterburq 
və Tiflisdə tamaşaya qoyulmuşdur. 
1873-cü ildə Həsən bəy Zərdabi 
Nəcəf bəy Vəzirovla birlikdə milli 
Azərbaycan teatrının əsasını qoymuş-
du. Bakıda azərbaycanlı tələbələrdən 
ibarət aktyor truppasının köməyi 
ilə Mirzə Fətəli Axundovun kome-
diyaları səhnəyə qoyulmuşdur. İlk 
tamaşa “Lənkəran xanının vəziri”, 
sonra isə “Hacı Qara” olmuşdur. Bakı 
tamaşasından sonra 1870-ci illərin 
ikinci yarısında Quba və Şəkidə 
Azərbaycan dilində teatr tamaşaları 
təşkil edilmişdi. Diqqətəlayiq cəhətdir 
ki, teatr tamaşalarının verilməsində 
Qori Müəllimlər Seminariyasının 
məzunları fəal rol oynamışlar. 1879-
cu ildə Şəkidə Rəşid bəy Əfəndiyev, 
1882-ci ildə Şuşada Yusif bəy 
Məlikhaqnəzərov, 1883-cü ildə Nax-
çıvanda Məhəmmədtağı Sidqi teatr 

həvəskarlarının köməyi ilə Axun-
dovun komediyalarından tamaşalar 
vermişlər. Bütün bunların sahibi olan 
xalqımız öz milli, mənəvi dəyərləri ilə 
haqlı olaraq fəxr edir. 

Biz bu yazıya ulu öndər Heydər 
Əliyevin milli-mənəvi dəyərlərimizin, 
xüsusən, milli tariximizin qorunub 
saxlanılması istiqamətində atdığı 
addımlardan danışdıq. Ancaq o 
da faktdır ki, ulu öndərin siyasi 
davamçısı, müasir dünyanın ən 
uzaqgörən liderlərindən olan Prezi-
dent İlham Əliyev də bu məsələlərdə 
özünəməxsus fəaliyyət, xidmət 
sahibidir. Belə ki,  Prezident İlham 
Əliyevin təşəbbüsü ilə  yaradılan 
Mənəvi Dəyərlərin Təbliği Fondu 

bu sahəyə sistemli dövlət qayğısının 
bariz nümunəsidir. 

Xalqımızın öz tarixini və milli-
mənəvi dəyərlərini qoruyub saxlama-
sında və inkişafında ulu öndər Heydər 
Əliyevin və Prezident İlham Əliyevin 
fəaliyyətindən başqa ümummilli lide-
rimizin adını daşıyan Heydər Əliyev 
Fondunun da fədakar missiyası 
mövcuddur. Qeyd edilir ki, xalqımı-
zın milli-mənəvi irsinin qorunması, 
təbliği, tədqiqi və onun gələcək 
nəsillərə ötürülməsi istiqamətində 
Heydər Əliyev Fondunun gördüyü 
işlər xüsusi vurğulanmalıdır. 

Azərbaycan Respublika-
sının Birinci vitse-prezidenti, 

UNESCO-nun və ISESCO-nun 
xoşməramlı səfiri Mehriban xanım 
Əliyevanın rəhbərliyi ilə Heydər 
Əliyev Fondu çoxşaxəli fəaliyyəti 
ilə milli-mənəvi dəyərlərimizin 
yorulmaz təbliğatçısına və eti-
barlı müdafiəçisinə çevrilmişdir. 
Azərbaycanın birinci xanımının 
milli-mənəvi dəyərlərin qorunması 
və dünyada təbliğ olunması üçün 
həyata keçirdiyi layihələr onun əsl 
vətəndaşlıq mövqeyinin, yüksək 
mənəvi keyfiyyətlərə malik olmasının 
bariz nümunələridir.

Məhz həmin fondun təşəbbüsü ilə 
əsaslı bərpa edilən və yenidən qurulan 
Şamaxı Cümə məscidinin açılışında 
qeyd edilmişdi ki, Azərbaycan və 
Şərq memarlığının nadir incilərindən 

olan Şamaxı Cümə məscidi yeni 
həyatına başlayır. Müsəlman aləminin 
ən müqəddəs ibadətgahlarından olan 
Şamaxı Cümə məscidi milli-mənəvi 
dəyərlərimizin təbliğində böyük 
əmək sərf edən Prezident İlham 
Əliyevin və Heydər Əliyev Fondunun 
xidmətləri sayəsində əsaslı bərpa 
və yenidənqurmadan sonra xalqın 
istifadəsinə verilir. Xatırladaq ki, 
adıçəkilən məscid Heydər Əliyev 
Fondunun “Tolerantlığın ünvanı: 
Azərbaycan” layihəsi çərçivəsində 
bərpa edilmişdir.

 Qeyd edilən bu fakt və 
arqumentləri yekunlaşdıraraq, belə 
qənaətə gəlirik ki, milli tariximi-

zin, milli-mənəvi dəyərlərimizin 
qorunması, inkişaf etdirilməsi və 
gələcək nəsillərə çatdırılması hər bir 
azərbaycanlının, cəmiyyətin ayrı-ayrı 
zümrələrinin, yaradıcı birliklərin, 
ictimai təşkilatların , dövlətin və 
ən nəhayət, dövlət başçımızın daim 
diqqət mərkəzində saxladığı fəaliyyət 
istiqaməti, müqəddəs borc kimi 
yerinə yetirilən əməllərdir. İnanırıq ki, 
xalqımız və dövlətimiz var olduqca, 
bu tendensiya da yaşayacaqdır. Elə 
Qərbi Azərbaycan və İrəvan tarixi də 
məhz həqiqətdə olduğu kimi, tarixi 
faktlar əsasında yazılacaq və dünya 
ictimaiyyətinə çatdırılacaq. 

İttifaq MİRZƏBƏYLİ,  
“Xalq qəzeti”

Mən Azərbaycan tarixini və mədəniyyətini 
Heydər Əliyev qədər sevən ikinci bir azərbaycanlı 
tanımıram. 

Nikolay BAYBAKOV, 
 Sovet dövlət xadimi

Heydər Əliyev milli-mənəvi 
dəyərlərimizin yorulmaz himayədarı idi

 Türkdilli Dövlətlərin Əməkdaşlıq Şurası 
öz fəaliyyətini genişləndirir

 � Əslində, genişlənən təkcə bizim həmin 
təşkilatdakı fəaliyyətimiz deyil. Türkdilli ölkələrin iş 
birliyinin təmin edilməsi məqsədilə yaradılmış qurumun 
VI Sammitində məlum oldu ki, indiyədək bu tədbirlərdə 
iştirak etməyən Özbəkistan və Macarıstan da artıq 
bizimlə eyni istiqamətdə fəaliyyət göstərmək arzularını 
bildirib və sammitə qoşulublar. Yəni  TDƏŞ-in əhatə 
dairəsi də genişlənir.

Azərbaycan Prezidenti İlham 
Əliyev sammitdəki çıxışında 
dedi ki, ölkəmiz bütün türkdilli 
dövlətlərlə sıx əlaqələr saxla-
yır. Bu əlaqələr gündən-günə 
möhkəmlənir və genişlənir. Bizim 
əlaqələrimiz siyasi, iqtisadi, 
ticarət, energetika, nəqliyyat, 
humanitar sahələri əhatə edir və 
biz bütün istiqamətlər üzrə gözəl 
nəticələr görürük. Ölkələrimiz 
beynəlxalq təşkilatlarda da 
bir-birinə dəstək verir və bu, 
çox önəmlidir. Hesab edirəm 
ki, gələcək illərdə beynəlxalq 
təşkilatlar çərçivəsindəki 
fəaliyyətimizlə bağlı əlavə addım-
lar atılacaqdır.

Təbii ki, bu əməkdaşlıq 
Azərbaycanın beynəlxalq 
aləmdəki maraqlarının təmin 
olunmasına xüsusi töhfələr 
verəcəkdir. Elə sammitin açılı-
şında çıxış edən  TDƏŞ-in hazırkı 
sədri, Qazaxıstan Prezidenti Nur-

sultan Nazarbayev də demişdir 
ki, Türk Şurasının fəaliyyətinin 
güclənməsi ortaya çıxan hədəflərə 
nail olunmasına mühüm töhfə 
verəcək.

Prezident İlham Əliyev 
bütün beynəlxalq tribunalardan 
olduğu kimi,TDƏŞ Sammitinin 
tribunasından da Azərbaycanın 
yeganə problemi olan Ermənistan 
– Azərbaycan, Dağlıq Qara-
bağ problemi haqqında əhatəli 
şəkildə söz açdı: “Regional 
təhlükəsizlik məsələləri xüsusi 
əhəmiyyət daşıyır. Çünki indiki 
dünyada yeni risklər, təhdidlər 
yaranır, yeni münaqişə, müharibə 
ocaqları alovlanır. Azərbaycan 
uzun illərdir ki, Ermənistanın 
işğalından əziyyət çəkir. İyirmi 
ildən çoxdur ki, beynəlxalq birlik 
tərəfindən Azərbaycanın ayrılmaz 
hissəsi kimi tanınan Dağlıq Qa-
rabağ və onun ətrafında yerləşən 
7 rayon Ermənistanın işğalı 

altındadır. Bu işğal nəticəsində 
torpaqlarımızın təxminən 20 
faizi Ermənistan tərəfindən zəbt 
olunmuş, bir milyondan çox 
azərbaycanlı öz doğma torpağında 
qaçqın və köçkün vəziyyətinə 
düşmüşdür. Xalqımıza qarşı etnik 
təmizləmə siyasəti aparılmışdır, 
hərbi cinayətlər, Xocalı soyqırımı 
törədilmişdir”. 

Bir azərbaycanlı və qa-
rabağlı kimi məni daha çox 
maraqlandıran məqam dövlət 
başçımızın sammitdə bunları 
xatırlatması oldu. Prezident dedi 
ki, bütün beynəlxalq təşkilatlar 
Azərbaycanın ərazi bütövlüyü-

nü tanıyır, BMT Təhlükəsizlik 
Şurası -- dünyanın ən ali orqanı 
münaqişə ilə bağlı 4 qətnamə 
qəbul edib: “Bu qətnamələrdə 
erməni silahlı qüvvələrinin 
Azərbaycan torpaqlarından 
dərhal və qeyd-şərtsiz çıxarılması 
haqqında çox dəqiq müddəalar 
var və münaqişə, əlbəttə ki, bu 
prinsiplər əsasında öz həllini 
tapmalıdır. Digər beynəlxalq 
təşkilatlar, o cümlədən ATƏT, 
İslam Əməkdaşlıq Təşkilatı, Qo-
şulmama Hərəkatı, Avropa Şurası, 
Avropa Parlamenti oxşar qərar 
və qətnamələr qəbul etmişlər. 
Bu, münaqişənin həlli üçün əsas 
hüquqi bazadır”.

Sevindirici haldır ki, Türkdilli 
Ölkələrin Əməkdaşlıq Şura-
sı da digər beynəlxalq təşkilatlar 
kimi, Azərbaycanın haqq işini 
dəstəkləyir. Həmin ölkələrin hər 
birinin rəhbəri açıq şəkildə bəyan 
edir ki, ölkəmizin ərazi bütöv-
lüyünün təmin edilməsi üçün 
apardığımız mübarizədə daim 
Azərbaycanın yanındadır. 

Əyyub ƏYYUBOV,  
 Mingəçevir Turizm 

Kollecinin direktoru, iqtisad 
elmləri doktoru

Zirvə görüşündə regionda və dünyada sülhün  
bərqərar edilməsi məsələsinə xüsusi diqqət yetirilib

 � Türkdilli Dövlətlərin Əməkdaşlıq Şurası 
(TDƏŞ) fəaliyyət göstərdiyi ötən dövr ərzində üzv ölkələr 
arasında qarşılıqlı etimadın möhkəmləndirilməsi, 
regionda və dünyada sülhün bərqərar edilməsi, 
xarici siyasətdə ortaq yanaşmanın təşviqi, beynəlxalq 
terrorizm, separatçılıq, ekstremizm, habelə transmilli 
cinayətkarlığa qarşı mübarizənin əlaqələndirilməsi 
məsələlərində mühüm rol oynayıb. 

TDƏŞ, eyni zamanda, 
indiyədək ortaq maraq kəsb 
edən bütün sahələrdə regio-
nal və ikitərəfli əməkdaşlığın 
gücləndirilməsinə, ticarət əlaqələri 
və investisiyalar üçün əlverişli 
şəraitin yaradılmasına, balans-
laşdırılmış iqtisadi yüksəlişə, 
sosial--mədəni inkişafa səy 
göstərilməsinə də xüsusi önəm 
verib. 

Təşkilatın fəaliyyətində 
elm, texnologiyalar, təhsil və 
mədəniyyət sahəsində qarşılıqlı 
əlaqələrin genişləndirilməsi də 
xüsusi yer tutub. 

Yuxarıda sadalananlarla 
bərabər, TDƏŞ-ə üzv ölkələr 
tərəfindən indiyədək kütləvi 
informasiya vasitələri arasında 
əlaqələrin inkişafı, eləcə də daha 
geniş miqyasda informasiya 
mübadiləsinin təşviq edilməsi, 
hüquqi məlumatların mübadiləsi, 
hüquq sahəsində əməkdaşlığın 
genişləndirilməsi ilə bağlı 
tədbirlər həyata keçirilib. 

Burada diqqəti TDƏŞ-in 
fəaliyyətində özünü daha qa-
barıq büruzə verən bir məqama 
yönəltmək istərdim. Bu da 
təşkilatın ötən dövr ərzində üzv 

ölkələr arasında beynəlxalq 
terrorizm, separatçılıq, eks-
tremizm, habelə transmilli 
cinayətkarlığa qarşı mübarizənin 
əlaqələndirilməsi məsələsi ilə 
bağlıdır. Təşkilatın VI Zirvə 
görüşündə çıxış edən Azərbaycan 
Prezidenti İlham Əliyev bu amilə 
diqqət çəkərək deyib: “...Regional 
təhlükəsizlik məsələləri xüsusi 
əhəmiyyət daşıyır. Çünki indiki 
dünyada yeni risklər, təhdidlər 
yaranır, yeni münaqişə, müharibə 
ocaqları alovlanır. Azərbaycan 
uzun illərdir ki, Ermənistanın 
işğalından əziyyət çəkir. İyirmi 
ildən çoxdur ki, beynəlxalq birlik 
tərəfindən Azərbaycanın ayrılmaz 
hissəsi kimi tanınan Dağlıq Qa-
rabağ və onun ətrafında yerləşən 
7 rayon Ermənistanın işğalı 
altındadır... Xalqımıza qarşı etnik 
təmizləmə siyasəti aparılmışdır, 
hərbi cinayətlər, Xocalı soyqırımı 
törədilmişdir...”.

Yeri gəlmişkən,  2013-cü 
ildən etibarən üzv ölkələr 
arasında mütəmadi olaraq 
təhlükəsizlik məsələləri üzrə 
məsləhətləşmələrin keçirilməsinə 
başlanılıb. Üzv ölkələrin yüksək 
vəzifəli şəxslərinin (xarici 
işlər nazirlərinin müavinləri 
səviyyəsində) ilk görüşü 2013-cü 
ilin aprel ayında Bakıda, ikinci-
si isə 2014-cü ilin mart ayında 
Astanada reallaşıb. Tədbirlərdə 
Əfqanıstan üçün İstanbul prosesi, 
regional münaqişələr, beynəlxalq 
terrorizmlə mübarizə məsələləri 
müzakirə edilib. Ermənistan-
Azərbaycan, Dağlıq Qarabağ 
münaqişəsinin tezliklə respublika-
mızın suverenliyi, ərazi bütövlü-
yü və beynəlxalq sərhədlərinin 
toxunulmazlığı əsasında həllinin 
vacibliyini vurğulanıb. 

Vahid ƏMİRASLANOV, 
siyasi elmlər üzrə  

fəlsəfə doktoru

Rusiya ilə Azərbaycan arasında 
strateji tərəfdaşlıq əlaqələri var 

 � Məlum olduğu kimi, sentyabrın 1-də 
Azərbaycan Respublikasının Prezidenti İlham Əliyev 
Rusiya Federasiyasında rəsmi səfərdə olub və Soçi 
şəhərindəki “Boçarov Ruçey” dövlət iqamətgahında 
Rusiya Federasiyasının Prezidenti Vladimir Putinlə 
həm təkbətək, həm də geniş tərkibdə görüş keçirib. İstər 
Rusiya, istərsə də Azərbaycan telekanallarının efirindən 
də izlədik ki, Azərbaycan Prezidenti Rusiyanın dövlət 
başçısı Vladimir Putin tərəfindən böyük mehribanlıqla 
qarşılanıb. Dövlət başçıları söhbət zamanı iki ölkə 
arasında tarixən formalaşmış dostluq və qonşuluq 
əlaqələrini davam etdirmək niyyətində olduqlarını 
bildiriblər. 

RF Prezidenti Vladimir 
Putin qeyd edib ki, hər iki lider 
arasında görüşlər müntəzəm 
xarakter daşıyır və bu da təbiidir. 
Çünki dövlətlər arasında qar-
şılıqlı fəaliyyətin əhatə dairəsi 
çox genişdir. “Biz bunu stra-
teji tərəfdaşlıq adlandırırıq. 
Münasibətlərimiz həm siyasi, həm 
də iqtisadi istiqamətdə inkişaf 
edir. Keçən il qarşılıqlı əmtəə 
dövriyyəsinin həcmi 34 faiz, hətta 
34 faizdən də çox artıb, bu ilin bi-
rinci yarısında isə mülki təyinatlı 
məhsulların satış həcmi 20 faiz 
artıb. Bu, çox yaxşı göstəricidir”. 

Azərbaycan  Prezidenti 
İlham Əliyev isə bu cür 
görüşlərin münasibətlərə 
dinamizm gətirdiyini bildirib. 
“Münasibətlərimiz tam dəyərli, 

çox səmərəli şəkildə inkişaf 
edir, fəal siyasi dialoq xarakteri 
daşıyır. Siz əmtəə dövriyyəsinin 
artmasını qeyd etdiniz. Bu da 
ölkələrimizin iqtisadiyyatlarında 
müsbət meyillərə dəlalət edir. Bu, 
həm də onu göstərir ki, iqtisadi 
əməkdaşlığın böyük potensialı 
var. Əminəm ki, əmtəə dövriyyəsi 
qarşıdakı illərdə də artacaq. Biz 
enerji, nəqliyyat sahələrində 
əməkdaşlıq edirik”. 

Şübhəsiz ki, Azərbaycanın 
Rusiya ilə tarixi əlaqələrinin 
müsbət məcrada davam etməsi 
sevindirici haldır. Bu, birbaşa 
Azərbaycan dövlətinin və xalqının 
maraqlarına uyğun siyasətdir. Bu 
siyasətin əsasını ümummilli lider 
Heydər Əliyev qoyub və hazırkı 
dövlət başçımız İlham Əliyev 

tərəfindən uğurla davam etdirilir. 
Bu fikri Azərbaycan Prezidenti 
öz bəyanatında da səsləndirdi. 
“Rusiya ilə Azərbaycan ara-
sında münasibətlər strateji 
tərəfdaşların münasibətləridir. 
Bu münasibətlər həyatımızın 
bütün sahələrini əhatə edir və 
bu gün mənim səfərim zamanı 
biz ikitərəfli münasibətlərimizin 
bir çox aspektlərini, beynəlxalq 
problemləri ətraflı şəkildə 
müzakirə etdik”.

Prezidentlər regional 
təhlükəsizlik məsələlərini, o 
cümlədən, uzun müddətdən 
bəri davam edən və Azərbaycan 
xalqına böyük iztirablar gətirmiş 
Ermənistan-Azərbaycan, Dağlıq 
Qarabağ münaqişəsinin nizam-
lanması məsələsini də müzakirə 
ediblər. Prezident İlham Əliyev 
uzun illərdir ki, Azərbaycanın 
beynəlxalq miqyasda tanınmış 
ərazilərinin erməni işğalı altında 
olduğunu bildirib. Bu münaqişə 

nəticəsində bir milyondan çox 
azərbaycanlı qaçqın və məcburi 
köçkün vəziyyətinə düşüb. 
“Münaqişənin tezliklə həlli bizim 
vətəndaşlarımızın öz tarixi torpaq-
larına qayıtmalarına imkan verər, 
həmçinin bizim regiona sülh, 
sabitlik və əməkdaşlıq gətirər. 
Rusiya, münaqişənin nizamlan-
ması ilə məşğul olan ATƏT-in 
Minsk qrupunun həmsədri kimi, 
tənzimləmə işində mühüm rol oy-
nayır. Rusiya bizim qonşumuz, ta-
rixi tərəfdaşımız və dostumuzdur. 
Biz ümid edirik ki, münaqişənin 
nizamlanmasında Rusiyanın 
səyləri davam edəcək”.

Münasibətlərin inkişafında, 
təbii ki, Rusiya da maraqlıdır. 
Bunu Vladimir Putinin bəyanatı 
da təsdiq edir: “Əminəm ki, əsas 
idarələrin rəhbərlərinin və biznes 
nümayəndələrinin iştirak etdikləri 
bugünkü danışıqlar bütün Rusiya-
Azərbaycan əlaqələri kompleksi-
nin gələcək inkişafına əlavə təkan 
verəcək. Azərbaycan Prezidenti 
ilə imzalanan birgə bəyanat, 
həmçinin hökumətlərarası və 
idarələrarası sanballı sazişlər pa-
keti məhz buna istiqamətlənib”.

Azərbaycan Prezidenti-
nin Rusiyaya rəsmi səfərinin 
nəticəsində inanırıq ki, iki 
qonşu dövlət arasında əlaqələr 
gələcəkdə daha yüksək templə 
inkişaf edəcək və tərəflərin strateji 
müttəfiqliyi daimi olacaq. 

Nizami SÜLEYMANOV, 
Azərbaycan Dövlət İqtisad 
Universitetinin professoru, 

tarix elmləri doktoru

 � Bu il sentyabrın 1-də Azərbaycan 
Prezidenti möhtərəm İlham Əliyevin Rusiya 
Federasiyasına rəsmi səfəri, Soçi şəhərində Rusiya 
Prezidenti hörmətli Vladimir Putinlə keçirdiyi 
görüşlər, dövlət başçıları arasında səmərəli 
müzakirələrin nəticəsi kimi imzalanan bir sıra 
sənədlər hər iki dövlətin, Azərbaycan və rus 
xalqlarının mənafelərinə tamamilə cavab verir. 

Etiraf etmək lazımdır 
ki, Rusiya bu gün dünyanın 
iqtisadi, hərbi cəhətdən ən 
böyük dövlətlərindən biridir 
və rəsmi Bakının Kremllə 
bərabərhüquqlu, səmimi və 
işgüzar münasibətlər qurması 
təqdir olunmağa layiq hadisədir. 
Mən şəxsən bu hadisəni son 
illər Azərbaycan dövlətinin 
xarici siyasətinin ən uğurlu 
səhifələrindən biri hesab edirəm. 

Məlumdur ki, müstəqil 

Azərbaycan dövləti ilə Rusiya 
Federasiyası arasında strateji 
münasibətlərin möhkəm təməli 
ulu öndər Heydər Əliyev 
tərəfindən qoyulub. Ümummilli 
lider haqlı olaraq hesab edirdi 
ki, gənc, müstəqil Azərbaycan 
dövlətinin işğalçı Ermənistan is-
tisna olmaqla, bütün qonşularla, 
o cümlədən Rusiya ilə normal 
əlaqələr yaradaraq inkişaf 
etdirməsi zəruridir. Təqdirəlayiq 
haldır ki, bu müdrik siyasi 

xətt Prezident İlham Əliyev 
tərəfindən böyük uğurla davam 
etdirilir. 

Düşünürəm ki, iki qon-
şu dövlət arasında strate-
ji tərəfdaşlıq əlaqələrinin 
günişlənməsi regionda sülhün 
və təhlükəsizliyin daha da 
güclənməsinə gətirib çıxaracaq. 
Məni razı salan məqamlardan 
biri də odur ki, Azərbaycan 
Prezidenti Soçidə Rusiya 
Prezidenti ilə birgə keçirdiyi 
mətbuat konfransında bir daha 
vurğuladı ki, Ermənistan-
Azərbaycan, Dağlıq Qarabağ 
probleminin ədalətli surətdə 
nizamlanması olduqca vacibdir. 
Silahlı münaqişə nəticəsində 
torpaq itkisinə və böyük iztirab-
lara düçar olmuş Azərbaycan 
xalqının buna tamamilə haqqı 
çatır. Beynəlxalq hüquq da 

Azərbaycanın tərəfindədir. 
Ölkəmizin torpaqlarının 20 faizi 
işğal altındadır. Ümid edirəm 
ki, Kreml Ermənistanın hazırkı 
iqtidarının riyakar siyasətinin 
fərqindədir və bu ağır 
münaqişənin həllində konstruk-
tiv mövqe nümayiş etdirəcək. 

Bir məqamı da vurğula-
maq istərdim. Azərbaycan və 
rus xalqları arasında tarixən 
elmi, mədəni, humanitar 
əlaqələr yüksək səviyyədə 
olub. Azərbaycanda Rusiya 
mədəniyyətinə, ədəbiyyatına 
böyük maraq var. Əminəm ki, 
xalqlarımız arasında humanitar 
əlaqələr bundan sonra daha da 
genişlənəcək. 

Esmira RƏHİMOVA, 
“Ailələrə dəstək”  

Xalqlarımız arasında humanitar əlaqələr genişlənəcək 




